
O fórceps
do espectáculo
A vangarda da presenza e outros 
escritos colectivos situacionistas  
·  Edición de Xesús González Gómez 
·  Edicións Laiovento ·   209 páx.  ·             
20 euros

F
inalmente, as arestas da 
lucidez situacionista só 
lles permitiron entornar 
a profundidade do 

pozo no que a teoría e praxe 
e os propios militantes do 
movemento deron en caer. 
A imposibilidade de evitar o 
fórceps do espectáculo concluíu 
na recuperación da aventura 
político-artística comandada 
por Guy Debord: a dura man 
da institución arramplou a 
experiencia clandestina. “Quanto 
a mim, sem dúvida vivi como 
disse que deveria viver-se; e 
isto talvez haja sido ainda mais 
estranho entre as pessoas do 
meu tempo”, defendíase Debord 
no Panegírico. Pero a rectitude 
vital do autor d’A sociedade do 
espectáculo non impediu que a 
penúltima tentativa de realizar 
o mandato surrealista –unir 
Marx e Rimbaud– entrase nos 
museos so a etiqueta de –ismo, 
aquela contra a que tan violenta 
e razoadamente arremeteron (vid. 
A vangarda da presenza...). 

En calquera caso, os 
situacionistas eran algo máis que 
Guy Debord. A partir dese axioma 
teceu Xesús González Gómez a 
escolla e tradución de textos que 
edita Laiovento. No axuste de 
contas que emprende X.G.G. coa 
corrente no documentado limiar, 
o editor advirte de que se deixou 
“para a outra ocasión unha 
escolma de textos máis políticos”. 
Para os membros da I.S. –nunca 

excederon os cincuenta–, porén, 
abrogar a distancia entre arte 
e vida resultaba irrenunciábel. 
Aborrecían fondamente o 
debate arredor de “arte e / vs. 
compromiso” quizais porque na 
súa experiencia alegal e allea aos 
focos, a acción política consistía 
na mera existencia. 

Que Ève Chiapello e Luc 
Boltanski sinalen, n’O espírito 
do novo capitalismo, as 
coincidencias entre o léxico 
situacionista e as estratexias 
de mercadotecnia dalgunha 
empresa trasnacional convoca á 
inquietude: Slavoj Zizek explica 
que en Wall Street len Karl Marx 
con atención para enxergar o 
funcionamento do capitalismo 
serodio.

Certo mesianismo, certa 
pretensiosidade retórica, 
desencadran a impugnación 
total do estado de cousas que 
realizaron Debord, Vaneigem, 
Jorn. Mais as estratexias de 
diagnóstico seguen a resultar 
útiles: apoiarse en H.Lefebvre 
e así revelar a miseria dos 
días en relación ao modo de 
produción, o condicionamento 
do urbanismo, o proceso de 
subxectivización do materialismo 
histórico –no fondo, da mesma 
familia que a de Trotsky, a de 
Luxemburgo, a de Lukács– a 
potencialidade subversiva do 
lúdico, ou prever a armazón 
do que Paolo Virilio denomina 
pantalla hipermediática, fan 
parte das esculcas situacionistas 
nas marxes do discurso 
hexemónico e ao servizo da idea 
de emancipación.

A mirada impasíbel. As películas de 
Andy Warhol, primeira parte  · Alberte 
Pagán  ·  Ed. Positivas, 2007  ·  232 páx.  

A
ndy Warhol botouse a 
facer cinema en 1963, 
uns meses despois da 
súa primeira exposición 

individual como pintor na que 
causaron sensación as súas 
latas de sopa Campbell. O paso 
ao celuloide non foi en ningún 
caso un simple capricho de 
artista cotizado: entregouse 
á realización de películas con 
verdadeira paixón até o punto de 
producir centos delas en só seis 
anos. Acadou unha destacada 
sona como creador experimental 
e mesmo chegou a anunciar o 
abandono da pintura en favor 
dos filmes, que xulgaba “máis 
emocionantes”. O intento de 
asasinato por parte de Valerie 
Solanas acabou definitivamente 
co seu entusiasmo; despois dese 
traumático episodio limitouse 
a dirixir “Blue movie” e a apoiar 
a produción das que rodou Paul 
Morrisey con Joe D'allesandro 
como protagonista, que por seren 
máis convencionais e comerciais 
gozaron dunha moi superior 
difusión. É unha crenza xeralizada 
que a pegada do xenio nesas 
pezas é relevante, pero non é tal; 
a dicir de Jonas Mekas, son de 
feito “unha boa ilustración do que 
non é Andy Warhol”. A confusión 
veu apoiada pola imposibilidade 
de acceder á filmografía 
xenuinamente warholiana 
durante varias décadas, primeiro 
por vontade do autor, que 
decidiu retiralas da distribución 
a comezos dos setenta, e logo, 
despois da súa morte, polas 
típicas leas entre herdeiros. 

As dificultades reais para ver 
as películas de Warhol, feito ao 
que non son alleas as peculiares 
características dalgunhas delas 
(nomeadamente a súa duración, 
que se estende até as oito horas 
no caso de Empire), explican 
tamén o grande número de erros 
que se repiten unha e outra vez 
nos textos que examinan a súa 
obra. Erros que son desmontados 
e aclarados neste rigoroso libro de 
Alberte Pagán, que evita falar por 
boca doutros e parte da análise 
directa dos filmes. Posto que non 
existe un catálogo completo do 
cinema de Warhol e que hai aínda 
infinidade de fitas inéditas, o 
traballo de Pagán non pretende 
ser enciclopédico e asume con 
honestidade o carácter parcial do 
seu esforzo,  cuxo interese e valor 
supera en calquera caso o ámbito 
galego.

Alberte establece unha 
clasificación esencial na 

traxectoria do cineasta: un 
conxunto de filmes iniciais 
resoltos mediante planos fixos, 
en contraposición a aqueles 
posteriores nos que Warhol 
optará por desprazar a cámara 
e facer panorámicas, varridos e 
desenfoques. A mirada impasíbel 
ocúpase desta primeira fase; 
a outra será revisada nunha 
próxima entrega que levará por 
título A mirada inqueda. O Warhol 
da cámara estática é un home de 
ollada fría e entomolóxica, “cruel 
na súa crueza”; alguén que se 
deixa levar pola contemplación 
agradecida dos seus personaxes, 
mesmo cando o personaxe é un 

edificio. En palabras de Pagán, 
“o estatismo devén esteticismo”, 
e deriva nun exquisito coidado 
na maneira de iluminar e de 
compoñer os planos que non 
se reproducirá coa mesma 
intensidade nos traballos 
con cámara en movemento. 
E é que se hai un trazo que 
caracteriza A mirada impasíbel 
é o convencemento co que o 
autor reivindica o valor estético 
destas películas. Fronte á súa 
caracterización tradicional 
como “obras conceptuais”, 
máis interesantes cando se fala 
delas que cando se ven –idea 
exposta polo propio Warhol– 
Alberte Pagán defende a súa 
beleza plástica, a sofisticación 
pictórica dos encadres e a 
precisión no manexo da luz e os 
seus sutís cambios; a calidade 
como retratista que reflicten os 
numerosísimos screen tests e 
mesmo o sofisticado traballo de 
montaxe que hai detrás dunha 
obra como Sleep, descrita polo 
común como un puro plano de 
cinco horas dun home durmindo. 
Non é preciso que o lector 
comparta os postulados de 
Alberte, ou que fique convencido 
polos seus argumentos, para 
recoñecer a extraordinaria valía 
do seu libro, especialmente 
importante polo que ten de 
inusual nunha industria cultural 
como a nosa.

